ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈԿՏԵՄԲԵՐԻ 10-Ի N 1146-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1.	Ընթացիկ իրավիճակը և իրավական ակտի ընդունման անհրաժեշտությունը.
Իրավական ակտերի նախագծերի հրապարակման միասնական կայքի (այսուհետ՝ միասնական կայք կամ «e-draft») բարելավումների անհրաժեշտության վերաբերյալ իրականացվել է կարիքների գնահատում, ըստ այդմ` գործող կարգավորումներին համահունչ նոր լուծումներ նախատեսելու նպատակով անհրաժեշտություն է առաջացել վերանայել hանրային քննարկումների կազմակերպման և անցկացման կարգը:
Կառավարության 2017 թվականի մայիսի 25-ի թիվ 572-Ն որոշման պահանջների ապահովման համատեքստում պետական մարմինների կողմից էլեկտրոնային հարթակներում կամ ինտերնետային կայքերում առցանց եղանակով անհատի խիստ նույնականացման ծրագրային գործիքների կիրառմամբ տեղեկատվական համակարգեր մուտք գործելու հնարավորություն ապահովելու տեսանկյունից կարևորվում է էլեկտրոնային գործիքակազմերի արդիականացումը, ինչի ապահովմանն է միտված նաև սույն նախագիծը:

2. Առաջարկվող կարգավորման բնույթը.
Նախագծով առաջարկվում է սահմանել, որ այսուհետ ֆիզիկական և իրավաբանական անձինք Արդարադատության նախարարության կողմից վարվող իրավական ակտերի նախագծերի հրապարակման միասնական կայքում հրապարակված նորմատիվ իրավական ակտի նախագծի վերաբերյալ կարող են ներկայացնել իրենց առաջարկությունները՝ մուտք գործելով համակարգ բացառապես «Ես եմ» ազգային նույնականացման հարթակի միջոցով: Որպես անցումային դրույթ՝ Նախագծով նախատեսվում է, որ նախապես գրանցված օգտատերերը Նախագծով ներկայացված Կառավարության որոշման ուժի մեջ մտնելու պահից մեկամսյա ժամկետում հնարավորություն են ունենալու համակարգ մուտք գործել ինչպես «Ես եմ» ազգային նույնականացման հարթակի, այնպես էլ էլեկտրոնային փոստի հասցեի և գաղտնաբառի միջոցով:

3. Ակնկալվող արդյունքը.
Նախագծի ընդունման արդյունքում կապահովվի «e-draft» համակարգում բարելավումների գործարկումը:

4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Արդարադատության նախարարության կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունումը չի պահանջում լրացուցիչ ֆինանսական միջոցների ներգրավում և պետական եկամուտներում ու ծախսերում փոփոխություններ:

6. Նախագծի կապը ռազմավարական փաստաթղթերի հետ.
[bookmark: _GoBack]Նախագիծը բխում է Ազգային ժողովի 2021 թվականի օգոստոսի 26-ի «Հայաստանի Հանրապետության Կառավարության ծրագրին հավանություն տալու մասին» թիվ ԱԺՈ-002-Ն որոշմամբ հաստատված՝ Կառավարության 2021-2026թթ. ծրագրից (այսուհետ՝ Ծրագիր), մասնավորապես՝ Կառավարությունը ստանձնել է պետության կողմից հանրությանը մատուցվող ծառայությունների որակի արմատապես բարեփոխման հանձնառություն: Որակյալ ծառայությունների մատուցման հիմքը արդիական ու առաջադեմ տեխնոլոգիաների հիմքով կառավարվող տվյալների բազաների առկայությունն է, որն էական է քաղաքացիակենտրոն որոշումների կայացման համար:

